
Mövzu IX: ÖN  ASİYA XALQLARI


Plan

1.Ön Asiya xalqlarının ümumi tarixi-etnoqrafik səciyyəsi

2. Əfqanıstan xalqları

3.İran xalqları

4. Türkiyə xalqları

Qabaq Asiya Avroasiya materikinin cənub-qərb hissəsində 6,2 milyon kv.km-dən çox olan geniş ərazini təşkil edir. Bu bütün Asiyanın 15% -i deməkdir. O, şərqdən qərbə 4400 km, şimaldan cənuba 3300 km-dən çox bir məsafədə uzanır. Qabaq Asiya əhalisinin ümumi sayı 200 milyona yaxındır. Bu bölgənin demoqrafik məlumatını adətən təxmini olaraq verirlər. Bu ondan irəli gəlir ki, bir çox ölkələrdə (Əfqanıstan, Yəmən, İran körfəzinin bəzi dövlətləri) əhalinin siyahıya alınması ya ümumiyyətlə aparılmamış, ya da qismən aparılmışdır (Səudiyyə Ərəbistanı və s.).


Cənub-qərbi Asiya əhalisinin 90%-dən çoxu Türkiyə, İran, Əfqanıstan, İrak və Səudiyyə Ərəbistanında yaşayır.


Qabaq Asiya ölkələrinin çox böyük iqtisadi və strateji əhəmiyyətini şərtləndirən ən böyük amillərdən biri də burada çox zəngin neft yataqlarının olmasıdır.


Coğrafi cəhətdən Qabaq Asiya Kiçik Asiyanı, Mesopotomiyanı, Levantı, Ərəbistan yarımadasını və İran yaylasını özündə birləşdirir.  Bu ərazinin xeyli hissəsi, xüsusən cənub rayonları qur, səhra və yarımsəhra iqlim şəraitinə malikdir. Yalnız Aralıq dənizi, Qara və Xəzər dənizləri sahillərində, Ərəbistan yarımadasının cənub-qərb hissəsində, habelə bəzi dağlıq ərazilərdə iqlim daha çox rütubətli və subtropik xarakterlidir. Dəclə və Fərat çayları bu bölgənin ən böyük çaylarıdır.


Müasir inzibati ərazi bölgüyə görə cənub-qərbi Asiyada aşağıdakı dövlətlər yerləşir:  Türkiyə respublikası, İran İslam respublikası, Əfqanıstan, İrak respublikası, Suriyə ərəb respublikası, Səudiyyə Ərəbistanı, Yəmən, İsrail, Livan, İordaniya, Oman sultanlığı, BƏƏ, Bəhreyi, Küveyt Qatar və Kipr respublikası.


Elm hələ qəti olaraq belə bir suala cavab verə bilməmişdir ki, Qabaq Asiya ərazisində  antropogenezin ilk mərhələləri olmuşdurmu? Bununla belə qeyd etmək lazımdır ki, burada, xüsusən şərqi Aralıq dənizi rayonlarında, Tabun, Sxul, Baradost mağarlarında aşağı paleolit dövrü insanlarının qalıqlarına rast gəlinir. Belə bir fərziyyə mövcuddur ki, aşağı və yuxarı paleolit dövrü arasındakı  mərhələdə müasir  fiziki tipli insanlar – homo sapiens qrupları təşəkkül tapmışdır.


Şərqi Aralıq dənizi sahillərində mezolit dövründə Natufaya, ondan bir qədər şimalda Zərziy mədəniyyətləri meydana çıxmışdı. Arxeoloji məlumatlar təsdiq edir ki, mezolit dövründə bu bölgədə mədəni bitkilər becərilməsinə və bəzi heyvanların  əhliləşdirilməsinə təşəbbüs göstərilmişdi. E.ə. X-IX minilliklərdə keçi və qoyun kimi xırda buynuzlu heyvanların əhliləşdirilməsi prosesi artıq burada başa çatdırılmışdı. Bu dövrdə Qərbi Asiyada məskunlaşmış əhalinin etnik tərkibi  barədə düzgün fikir söyləmək hələlik qeyri-mümkündür. Güman edildiyi kimi bunlar mənşə etibarilə avropoid  irqinə  mənsub idilər.


Qabaq Asiyanın etnik tərkibi haqqında ilkin məlumat e.ə. IV-III minilliyə aiddir. Bu dövrdə Cənubi Mesopotomiyada yaşayan, güman edildiyi kimi türk dilli şumerlər dövlət yaratmış və yazı mədəniyyətinə malik olmuşdular. Bəzi tədqiqatçılar şumerlərin dilini, bir çox başqa dillərlə yanaşı xüsusi «xəzər» qrupuna daxil edirlər. Qeyd etmək lazımdır ki, Qabaq Asiyanın etnik tərkibi və dilləri əvvəllər olduğu kimi  sonrakı tarixi dövrlərdə də olduqca mürəkkəb olmuşdur. Bunlar «xəzər» qruppu  etnosları ilə yanaşı, dilləri semit dil ailəsinə mənsub olan akkadlar kimi etnik birliklər də məskunlaşmışdılar. Başqa xalqlarla yanaşı akkadlar e.ə. III minillikdə Babil mədəniyyəti yaratmışdılar.  Akkadlarla yanaşı finikiyalıların, qədim yəhudilərin və arameylərin də yazı mədəniyyəti vardı.

Son antropoloji tədqiqatlar əsasında müəyyən olunmuşdur ki, e.ə. IV-III minilliklərdə Qabaq Asiyanın qərb hissəsində iki  avropoid antropoloji tipi: biri şumerlər arasında, digəri isə semit dilli əhali arasında formalaşmışdır.


E.ə. II minilliyin ortalarında Qabaq Asiyada het dövləti yaratmış gəlmə xalqların dilləri Hind-Avropa dillərinə mənsub idi.


E.ə. I minillikdə başlıca olaraq hind-avropa dilli xalqların yaşadıqları ərazilərdə güclü müstəbid dövlətlər: Midiya, İran,sonralar Baktriya və Parfiya dövlətləri təşəkkül tapmışdı. Abaq Asiyadakı etnik və mədəni proseslərə VII-VIII əsrlərdəki ərəb işğallarının çox böyük tətsiri olmuşdur. Ərəblər Qabaq Asiya ərazisinin çox böyük bir hissəsini öz təsirləri altına aldığından yerli əhali ilə ərəblər qaynayıb qarışır və müasir ərəb xalqlarının formalaşması prosesi gedirdi. Burada yeni etnik birliklərin yaranması ilə bərabər geniş miqyasda islam din idə yayılırdı.


Qabaq  Asiyanın avtoxton türk xalqlarına əlavə olaraq X-XI əsrlərdə buraya Orta Asiya mənşəli türk tayfalarının böyük axınları da olmuşdur. Türk xalqlarının Qabaq Asiyaya gəlişi sonrakı dövrlərdə XII-XIII əsrlərdə də baş vermişdi.


İlk orta əsrlər dövründə Qabaq Asiya ölkələri ən yüksək mədəni-texniki inkişaf mərhələsində idilər. İran, Suriya və digər Qabaq Asiya ölkələri xalqlarının elmi-texniki nailiyyətləri  hərbi yürüşlər, iqtisadi və mədəni əlaqələr nəticəsində Avropa xalqları tərəfindən mənimsənilmişdir. Burada ərəblər böyük vasitəçi rolu oynamışdılar. Təsadüfi deyil ki, ərəb dili mədəni ünsiyyət vasitəsinə çevrilmişdi. Ərəb dilli müəlliflər qədim yunan və roma alimlərinin astronomiya, coğrafiya, fiziologiya, anatomiya, təbabət və riyaziyyata dair fikirlərini  inkişaf etdirərək daha da zənginləşdirdilər. Qabaq Asiyanın mədəniyyət ünsürləri  Kordova, Sevilya, Malağa, Qrenada universitetləri vasitəsilə, habelə Siciliya və Bizans vasitəsilə Avropaya yayılırdı. Lakin orta əsrlərin sonrakı dövrlərində Qabaq Asiya ölkələrində ictimai-iqtisadi inkişaf tempinin getdikcə zəifləməsi üzündən onlar qabaqcıl Avropa ölkələrindən sürətlə geri qalmağa başladılar.


Yeni dövrdə Avropanın burjua dövlətləri, Qabaq Asiyaqıq, artıq ictimai-iqtisadi inkişaf səviyyələrinə görə onlardan xeyli geridə qalmış ölkələrini müstəmləkə əsarətinə aldılar.

Hazırda Qabaq Asiya ölkələri inkişaf səviyyələrinə görə eyni vəziyyətdə deyildir. Belə ki, Yəmən, Səudiyyə Ərəbistanı və bu kimi ölkələrdə icma münasibətlərinin güclü qalıqları şəraitində feodal qaydaları hökm sürürsə, Türkiyə, Livan və İsraildə kapitalist münasibətləri zəif inkişaf etmişdir. Bununla belə bu bölgənin əksər dövlətləri hazırda müstəqil siyasi, iqtisadi və mədəni inkişaf yolu ilə irəliləməkdədir.


Qabaq Asiya əhalisinin böyük əksəriyyəti başlıca olaraq üç linqvistik qrupda təmsil olunurlar: semit, İran və türk qrupları, birinci qruppa II ərəb ölkəsində əksəriyyət təşkil edən ərəb dilli əhali daxildir. Ərəb dilinin çoxlu miqdarda ləhcələri vardır. Belə ləhcələrə misal olaraq Suriya, İrak və Ərəbistan ləhcələrini göstərmək olar. İran, İrak və Suriyada yaşayan aysorların da dili semit qrupuna aid edilir. Buraya habelə moderiləşdirilmiş qədim yəhudi dili olan  ivrit dili də daxildir. Lakin yəhudi əhalinin böyük əksəriyyəti ivrit dilindən deyil, ən çox idiş dilindən istifadə edir. Bu idl ən çox Avropa yəhudiləri arasında yayılmışdır. Bəzi yəhudi qrupları isə hansı ölkədən gəliblərsə, o ölkənin dilində danışırlar.


Hind –Avropa dil ailəsinin İran qrupuna daxil olan xalqların Qabaq Asiyada farslar, puştunlar, taciklər, kürdlər, bəluclar, lurlar, baxtiyarlar, xəzəreylər məskunlaşmışdır. Farsların və puştunların əksəriyyəti İran və Əfqanıstanda yaşayır. Taciklər Əfqanıstanın şimal-qərbində, habelə İranın Xorasan əyalətində yaşayır. Kürdlər Türkiyə, İran, İrak və Suriyada məskunlaşmışdır. Bu ölkələr arasında yalnız İrak hökuməti kürdlərə milli-muxtariyyat hüququ vermişdir. Əksəriyyəti Pakistanda yaşayan bölucların bir hissəsi İran və Əfqanıstanda, lur və baxtiyarlar İranda, xəzəreylər isə Əfqanıstanda yaşayırlar. Fars dilli talışlar İranda və Azərbaycanda yaşayır.


Qərbi Asiyanın türk dillərində türklər, azərbaycanlılar, türkmənlər, özbəklər, qaşqaylar, şahsevənlər, qacarlar, əfşarlar danışırlar. Türklər əsasən Türkiyədə və Kiprdə yaşayır. Azərbaycanlılar Azərbaycan respublikasından kənarda İran Azərbaycanında, özbəklər Özbəkistandan kənarda Əfqanıstanın şimalında, türkmənlər isə İran və Əfqanıstandan əlavə Turkiyədə və ərəb ölkələrində də məskunlaşmışlar.

Qabaq Asiyada çoxluq təşkil edən fars dilli  xalqlar 40%, ərəb dilli xalqlar 30%, türk dilli xalqlar 25%-dir. Qabaq Asiya əhalisinin 5%-ni təşkil edən və başqa dil ailələri və qruplarına daxil olan xalqlardan Kiprdə yunanları, ayrı-ayrı ölkələrdə, başlıca olaraq şəhərlərdə məskunlaşmış erməniləri, gürcüləri, lazları və s. göstərmək olar.


Cənub-qərbi Asiya əhalisinin böyük əksəriyyəti islam dininə xidmət edir. İslam dini bir çox ölkələrin dövlət dini olmaqla sosial-iqtisadi, siyasi və mədəni həyatda dərin iz qoymuşdur. Müsəlmanların böyük çoxluğunu sünnülər təşkil edir. Lakin İranda əhalinin 90%-, Yəməndə 55% şiəlik təriqətinə daxildir. Səudiyyə Ərəbistanındakı Məkkə və Mədinə şəhərləri,İranda Kərbəla və Nəcəf şəhərləri, Suriyada Dəməşq, İranda Məşhəd şəhərləri müsəlmanların ənənəvi dini ziyarət mərkəzləridir.


Qabaq Asiyada xristianlar nisbətən azdır. Kipr əhalisinin 80% livanlıların 40% xristiandır. Dövlət dini səviyyəsinə yüksələn iudaizm dini yalnız İsraildə yayılmışdır.

A)Əfqanıstan xalqları

Əfqanfstan Qərbi Asiyanın şərq hissəsində yerləşir. Onun dənizə çıxış yolu yoxdur. Əfqanıstan Rusiyanın cənub qonşusu olduğundan Rusiya-Əfqanıstan dövlət sərhəddinin uzunluğu 2384 km çatır.


 Qərbdə İranla (820 km) cənubda və şərqdə Pakistan (2060) və Hindistanla (120 km) həmsərhədd olan Əfqanıstanın 75 km-lik bir məsafədə Çin respublikası ilə ortaq sərhəddi vardır.


Onun sahəsi 647,5 min kv.km, əhalisi isə 18 milyona yaxındır. Sovei-əfqan müharibəsi (1979-1989) ərəfəsində Əfqanıstanın əhalisi 22 milyondan çox idi. Onların xeyli hissəsi mühacir sifətlə İran və Pakistana getmiş, bir hissəsi məhv edilmişdir. Əhalinin yarıdan çoxunu (53%) əfqanlar – puştular təşkil edir. Əfqanlar özlərini paxdanə adlandırırdılar. Puştu dili İran dillərinin şərq qrupuna daxildir. Əfqanlar bir xalq kimi XVI əsrdə formalaşmışdır. Onların mənşəyi az öyrənilmişdir. Lakin belə güman etmək olar ki, onların mənşəyində tacik, hind və türk elementləri iştirak etmişdir.


Müasir Əfqanısan ərazisində e.ə.I minilliyin birinci yarısındaBaktriya dövləti təşəkkül tapmışdır. Sonralar buə razi İran əhəməniləri dövlətinin (e.ə.VII-IV əsrlər) tərkibində olmuşdu. Daha sonralar bu yerlərdə yunan makedoniyalılar, yunan baktriyalılar (e.ə. IV-II əsrlər), Kuşan çayları (b.e.I-IV əsrləri) hökm sürmüşdülər. VII-IX əsrlərdə Əfqanıstanın böyük bir ərazisi ərəblərin əlinə keçmiş və burada islam dini yayılmışdı. X-XII əsrlərdə Əfqanıstan ərazisində samanilərin, qəznəvilərin, qurilərin, səlcuqların dövlətləri yaranmışdı. XIII əsrdə Əfqanıstana monqollar hücum etmişdilər. XIV-XV əsrlərdə Əfqanıstan hülakilər və Teymurilər dövlətinin tərkibində olmuşdu. XVI əsrdə ölkənin qərb rayonları Səfəvilərin, şimal hissəsi Buxara əmirliyinin cənub-şərq hissələri isə Böyük Moğol imperiyasının hökumranlığı altında idi. 1747-ci ildə əfqanlar Əhməd şahın başçılığı altında vahid Dürranilər dövlətində birləşdilər. Dövlət 1818-ci ildə bir neçə knyazlıqlara parçalandı. XIX əsrin II yarısında  Əfqanıstanın şərq və cənub-şərq torpaqları Britaniya Hindistanının tərkibində qalmışdı. Sonralar İngiltərənin Əfqanıstanı bütünlüklə işğal etmək cəhdəri üç ingilis-əfqan müharibəsinə gətirib çıxarmışdı. (1832-1842; 1878 -1881; 1919). Yalnız axırıncı müharibə nəticəsində Əfqanıstan öz siyasi istiqlaliyyətini bərpa edə bildi.

Əfqanıstan Qabaq Asiyanın çox millətli dövlətləri sırasına daxildir. Burada 30-a qədər xalq yaşayır. Ölkənin bütün cənub və  şimal-şərq vilayətlərində İran dilli xalqlar, şimal-qərb millətlərində isə türk dilli xalqlar məskunlaşmışdır.


Əfqanlar başlıca olaraq hindiquş dağlarından cənubda məskunlaşmışdır. Əfqanların həmin dağ məskənlərindən şimala doğru yerləşməsi əsasən XIX əsrin II  yarısından sonra müşahidə olunmuşdur. Hazırda yay aylarında burada yaşayanların 25% qədərini əfqanlar təşkil edir. Qışda isə bu faiz nisbətən 10-15-ə enir.


Qabaq asiyanın başqa xalqlarında olduğu kimi əfqanlar arasında çoxlu miqdarda nəsli qəbilə qruplapı mövcuddur. İri əfqan qəbilə birliklərindən Dürraniləri və Kilyazları göstərmək olar. Bunların hər birində 2,5 milon nəfərə qədər  qəbilə üzvü vardır. Birincilər Qəndəhar, herat və Fərəh əyalətlərində, Kilzaylar isə Kalat Qəzvin  əyalətləridə yaşayıo. XVIII əsrin ortalarına qədər «Əbdəli» adı ilə tanınan Dürrani qəbilə ittifaqının üzvləri Əfqanıstanın ictimai-siyasi həyatında çox böyük rol oynamışdır. Onların əksəriyyəti oturaq əkinçiliklə məşğul olurlar.


Əfqanıstanın apardığı müharibələrdə Kilzaylar əsas ağırlığı öz üzərinə götürmüşdülər. Təsərrüfat baxımından onlar oturaq əkinçiliyə keçid mərhələsində olan yarım oturaq maldarlardır.

Momand qəbilə birliyinin bir hissəsi Əfqanıstanda, digər hissəsi isə Pakistanda məskunlaşmışdır. Əfqanıstanın şərq vilayətlərində barmomandlar yaşayır (80 min). Onların  şimal qonşuluğunda səfəvilər (120 min) və şinvarlar (50 min), şinvarlardan qərbdə –hukiyanilar (60). Kabulun cənub-qərb hissəsində hind mənşəli vardaqlar ( 25 min) məskunlaşmışdır. Əfqanıstanın cənub əyalətlərində yaşayan ən böyük qəbilə birliklərindən biri dzadzi qəbiləsi idi. Onlarla yanaşı dzadran və manqal qəbilələri məskunlaşmışdı. Onlar da şimal qəbilələri kimi əkinçilik və maldarlıqla məşğul olurdular. Hər üç qəbilə onların yerləşdiyi vilayətin adı ilə Xostval adı altında birləşirdilər. Qəndəhər vilayətinin cənub hissələrində Kakar, babi, bares və hindi qəbilələri yaşayır.

Əfqanıstan aqrar ölkədir. Əhalinin çox hissəsi oturaq  əkinçiliklə məşğuldur. Əkinçilik əsasən süni suvarmaya əsaslanır. Torpağın becərilməsi əməyinə əsaslanırdı. Əsas  əkinçilik alətləri dəmir gavahında ağac xışlar, qahavar adlanan maladan ibarətdir. Taxılı oraq və çinlə biçirdilər. Taxılı  xırmanda öküzlərə tapdaladaraq döyürlər. Döyülmüş taxılı ağac kürəyin köməyi ilə sovururlar. Başlıca əkinçilik  bitkiləri buğda, arpa, darı, çəltik və paxlalı bitkilərdir. Hər cür meyvə növlərinə rast gəlinir.


Torpaq feodallara və qəbilə rəhbərlərinə məxsusdur. Torpaqsız və az torpaqlı kənlilər mülkədarlardan icarəyə götürdükləri torpaqdan əldə etdikləri gəlirin 60-70%-ni sahibkara verirdilər.


Əfqanların 20% qədəri köçəri və yarım köçəri təsərrüfatla məşğuldur. Onlar əsasən qaragül və quyruqlu qoyun cinsləri bəsləyir, at, dəvə və iri buynuzlu heyvan saxlayırdılar. Otlaq torpaqları qəbilə və nəsli mülkiyyət xarakteri daşıyır. Varlı əfqan maldarları çox vaxt öz heyvanlarını yoxsullara otardırdılar. Bu məqsədlə onlar patriarxal-feodal metodlardan bacarıqla istifadə edirdilər.


Köçəri şərq qəbilələri arasında nəsli qəbilə münasibətlərinin qalıqları çox güclüdür. Burada qan intiqamı, otlaq sahələrinin nəsillər arasında bölüşdürülməsi qaydaları saxlanırdı.


Keçmişdə mövcud olan qəbilə və nəsli şuralar – ciryələr, sonralar öz demokratik hüquqlarından məhrum oldular. Nəsli və qəbilə ağsaqqalları olan müşirlər əvvəllər seçki yolu ilə rəhbərliyə gəlirdilərsə, sonralar onlar irsi rəhbərlərə – xanlara, orta və iri feodallara çevrildilər və bu yolla qəbilə torpaqlarına sahib oldular.

Əfqanıstanın daha çox inkişaf etmiş rayonlarında tədricən feodal münasibətləri kapitalist münasibətləri ilə əvəz olunmaqdadır.


Əfqanıstan başdan-başa şosse və karvan yollarından ibarət olan ölkədir. Başlıca nəqliyyat vasitələri yük və minik heyvanları – dəvə, uzunqulaq, at və qatırdan ibarətdir.


Köçəri və yarımköçəri əfqan qəbilələri yayda yüngül  konstruksiya çadırlarda və keçə alaçıqlarda yaşayırlar. Qışda onlar gil-palçıq daxmalara köçürlər. Yalnız varlı maldarların möhkəm əsaslı qış yaşayış evləri vardır.


Oturaq əkinçilərin yaşayış məskənləri müxtəlif formaya malikdir. Əfqan-Gilzaylar çox ailəli icmalar təşkil etməklə malikanə xarakterli ümumi bir evdə yaşayırlar. Möhrə divarlarla əhatə olunmuş bu cür malikanələr qala adlanırdı. Bu divarların künclərində hündür gözətçi məntəqələri qurulurdu. Oturaq  dürranilərin kəndləri əsasən mərkəzi hissədə bir-biri ilə kəsişən dörd küçədən ibarət olur. Adətən küçələrin yerləşdiyi yerdə meydança yerləşir və orada hovuz düzəldilir. Evlər möhrə divardan və çiy kərpicdən tikilir. Varlı əfqan kəndlilərinin evləri əksər hallarda bişmiş kərpicdən olur. Belə evlərin dam örtüyü yastı, ölkənin cənub-qərb hissəsində isə künbəzvari formalı düzəldilir.


İri şəhərlərdə Avropa sayağı yaşayış məhəllələri salınmışdır.


Əfqanların milli kişi geyimləri enli müsəlman şalvarlardan (partuq) və ağ köynəklərdən (kamis) ibarət olur. Cənubi Əfqanıstanın köçəri əhalisi kosay adlanan xüsusi bir geyim tipindən istifadə edirlər ki, o, boz və ağ rəngli keçədən hazırlanmış xalata bənzəyir. Əfqanların çoxu kənar  uclarında zolaqlı haşiyəsi və saçaqları olan şal adlanan örtük gəzdirir. Onlar ayaqlarına çəkmə və ya palıdı rəngli göndən tikilmiş uzun, dik burunlu ayaqqabılar geyirlər. Başlarına alçaq, günbəzvari formalı yun papaq və çalma qoyurlar. Əfqan kişilərinin çoxu qalın saqqal və bığ saxlayır və saçlarını qırxdırmayaraq çiyinləri üzərinə buraxırlar.  Onların geyim kompleksinə bir qayda olaraq ənənəvi silahlar da daxildir.

Qadın geyim kompleksinə uzun köynəklər və enli şalvarlar daxildir. Qadınlar başlarına yüngül papaq qoyur və onun üstündən kiçik yaylıq bağlayırlar. Şəhərlərdə çadra gəzdirirdilər. Qadın geyimləri al-əlvan qiymətli daş-qaşlarla bəzədilir.


Əfqanların yeməklərinin müxtəlifliyi təbii-coğrafi şariətdən və əhalinin təsərürfat fəaliyyətindən asılı idi. Köçərilər südlü xörəklərə, oturaq əhali isə bitki mənşəli yeməklərə üstünlük verirdilər. Ən sevimli milli yemək növləri qoyun ətindən  bişirilirdi.


Əfqanların ailə məişəti və qadınların mövqeyi şəriət qanunlarına və adət-hüquq normalarına əsaslanır. Ailə həyatında patriarxal qaydalar hökm sürür. Ata-ər ailənin tam hüquqlu başçısıdır. Digər müsəlman ölkələrində olduğu kimi  poliqamiyaya icazə vverilsə də, bundan yalnız varlılar istifadə edirlər. Qızları ərə verərkən, onun əvəzində kalım-ödənc alınır.


Rəsmi olaraq qadınlar irsiyyət hüququndan məhrumdurlar. Onlar boşanmaq hüququna malik deyillər. Kişi öz arvadını istədiyi vaxt və heç bir səbəb olmadan boşaya bilər. Kəbin aktı pozulduğu zaman bir qayda olaraq uşaqlar kişinin yanında qalırlar. Şinvar qəbilələri arasında mövcud olan qaydaya görə kişi öz arvadını, müəyyən miqdar pul asonra başqasına verə bilər. Əfqanlarda  levirat  adəti də saxlanılır. Dul qadın yalnız ölmüş ərinin qohumlarının razılığı əsasında ərə gedə bilər.

Kənd əhalisinin təsərrüfat şəraiti qadınların pərəncə gəzdirməsinə imkan vermir. Lakin qızlar və gənc qadınlar yad adamları gördükdə adətə görə yaylıqlarının bir ucu ilə sifətlərini brtürlər.


Əfqanların ictimai və ailə həyatında dinin rolu çox böyükdür. Əfqanlar sünnü-müsəlmandır. Bəzi dağlıq ərazilərdə islama qədər mövcud olmuş bəzi yerli dini inamlar hələ də saxlanılır. Əfqanıstanın dövlət başçısı, eyni zamanda islam dininin başçısı sayılır. Ölkədə bütün ini bayramlar və xatirə günləri dövrü olaraq ənənəvi qaydada qeyd olunur.


1936-cı ildən bəri puştu dili bütün Əfqanıstanda dövlət dili elan edilmişdir.


Əfqanların folklor yaradıcılığı çox sahəlidir. Onların çoxlu toy və rəqs mahnıları vardır. Zəngin nağıllar və epik dastanlar vətəni olan Əfqanıstanda yüksək mənalı mənəvi mədəniyyət nümunələri vardır.


Əfqanıstan yuxarıda deyildiyikimi çox millətli ölkədir. Burada əsas xalq olan əfqanlarla yanaşı əhalinin 47%-dən çoxunu azlıqda qalan xalqlar təşkil edir. Bunlar başlıca olaraq ölkənin şimal və şərq rayonlarında yaşayan özbəklər, türkmənlər, xəzəreylər, cəmşidilər, bəluclar, teymurilər, nuristanlılar (kafirlər) və başqalarıdır.


Milli azlıqlardan ən çox saylı olanları taciklərdir. Onlar əsasən  Kəttəhan, Pərvan və Bədəxşan əyalətlərində yaşayırlar. Taciklərin xeyli hissəsi şimal-qərbdə – herat əyalətində məskunlaşmışdır. Onlara  habelə hindquş dağlarının şimal və cənub ətəklərində də rast gəlinir. Taciklər başlıca olaraq süni suvarma əkinçiliyi ilə məşğul olurlar. Bağçılıq və üzümçülük yardımçı təsərrüfat sahələridir. Onların tut ağaclarından ibarət geniş bağları vardır. Tacik torpaqları Əfqanıstana XVIII-XIX əsrlərdə birləşdirilmişdir.

Say içərisində milli azlıqlar içərisində özbəklər ikinci yerdə durur. Onlar Cənubi Türkmənistanın Meymənə, Məzarişərif, Bəlx, Xanabad, Taşqursan və Qunduz rayonlarında yaşayırlar. Bunlar XIX əsrin ortalarında Buxara əmirliyindən asılı olan xanlıqlar idi.

Özbəklərin əsas məşğuliyyətləri əkinçilik və maldarlıqdır.


Türkmən etnosu əsasən Türkmənistanla qonşu olan rayonlarda məskunlaşmışdır. Türkmənlər hazırda da öz nəsli-qəbilə qurluşuunu qoruyub saxlayırlar.


Əfqanıstan türkmənləri əsasən köçəri və yarım köçəri maldarlıqla məhğul olurlar.əfqanıstanın iqtisadiyyatında türkmən qoyunçularının rolu olduqca böyükdür.


Nuristanlılar Əfqanıstanın şimal-şərq hissəsində yaşayır. Kafirlər XIX əsrdə əfqan əmiri Əbdulrəhmanın vaxtında ölkəyə birləşdirilmişdir. O vaxtdan da islam dinini qəbul etmişlər.


İran xalqları. İran islam respublikası Qabaq Asiyanın ən böyük dövlətlərindən biridir. Onun ərazisi 1 mln.648 min kv.km-dir.  Əhalisinin sayı isə 60 milyon nəfərdir. Ölkənin üçdə iki hissəsi səhra və yarımsəhra xarakterli relyef quruluşundan ibarətdir.


İran – «arilər ölkəsi»  mənasını verən ən qədim «Ariana» sözündən əmələ gəlmişdir. III-VI əsrlərdə Sasanilər dövlətinin əsas hissəsi belə adlanırdı. İranlılar isə öz ölkələrini istər qədim və orta əsrlər dövründə, istərsə də yeni dövrdə, yalnız İran adlandırmışdır. Avropa və Amerikada isə onu fars və ya Pars əyalətinin adı ilə Persiya kimi tanıyırlar. 1935-ci ildə  İran hökuməti bütün dünya dövlətlərinə rəsmi olaraq belə bir müraciətlə xahiş etmişlər ki, onu bundan sonra ənənəvi İran adı ilə  tanısınlar.


Əfqanıstan kimi İran da çoxmillətli dövlətlər sırasına daxildir. Burada etnik miqrasiya çox güclü olduğundan o, bölgənin etnik rəngarəngliyində dərin iz buraxmışdır.

İran ərazisində ilk dövlət birləşməsi olan Elam e.ə. III minilliyin əvvəllərində təşəkkül tapmışdır. III minilliyin ortalarında buraya hind-iran dilli tayfaların axını başlanmışdır. I minilliyin əvvəllərində isə bu bölgədə midiyalılar və farslar məskunlaşmışdır.  E.ə. VII əsrdə midiyalılar başqa qonşu etnosları da özlərinə tabe edərək güclü bir dövləti yaratmışdılar.  E.ə. 550-ci ildə İranda fars dilli Əhəmənilər sülaləsi hakimiyyət başına gəlmişdir. Onlar öz dövlət sərhədlərini şərqdə hind çayına, qərbdə isə Nil çayına qədər genişləndirə bilmişdilər.  330-cu ildə (e.ə.) bu dövlət Makedoniyalı İsgəndərin təzyiqinə davam gətirməyərək süqut etdi. E.ə. III əsrdə bu ərazidə Parfiya dövləti, eramızın 224-cü ilində isə Sasanilərin dövləti meydana çıxdı ki, Cənubi Ərəbistan, Suriya, Fələstin və Misir də bu konqlomerat dövlətin tərkibində idi. VII əsrdə ərəb işğalları ilə ölkə əhalisi müsəlmanlaşmağa başladı. XI əsrdə İrana Səlcüq yürüşlərinin başlanması ilə əlaqədar olaraq burada türk dilli əhalinin miqdarı sürətlə artmağa başladı. Sonralar türklər burada böyük Səlcuq dövlətini yaratdılar. XIII əsrin birinci rübündə İran monqol işğallarına məruz qaldı. Ölkə monqol asılılığından azad edildikdən sonra Qaraqoyunlu və Ağqoyunlu türk sülalələri tərəfindən idarə olunan imperatorluqların tərkibində oldu. XVI əsrin əvvəllərindən İranda türk dilli Səfəvi sülaləsinin hakimiyyəti başlanır. Səfəvilər şiə mənsəbini dövlət dini elan etmişdilər. XVIII əsrin axırlarında İranda başqa türk sülaləsi olan Qacarların hakimiyyəti başlayır. Qacarların hökmranlığını 1925-ci ildə Pəhləvilərin hakimiyyəti əvəz etdi ki, bu da 1979-cu ilə qədər davam etdi. Həmin ildə kütləvi xalq hərəkatının təzyiqi altında İranda şahdıq idarə üsuluna son qoyuldu və İran İslam respblikası elan olundu.


İran öz etnik tərkibinin  rəngarəngliyinə görə çox mürəkkəb quruluşa malikdir. Burada müxtəlif dil ailəllərinə mənsub olan 40-dan artıq xalq yaşayır. Əsas xalq sayılan farslar ölkə əhalisinin yarıdan azını təşkil etsə də, rəsmi statistik məlumatlar, ölkədə milli azlıqları gizlətməyə çalışaraq onları farsların qəbilə qrupları kimi təqdim etməyə meyl göstərir.

İran iqtisadiyyatı əqrar –sənaye xarakteri daşıyır.  İqtisadiyyatda kənd təsərrüfatında əldə edilən milli gəlirin pay çəkisinin getdikcə aşağı düşməsinə baxmayaraq ölkədə dənli və texniki bitkilərin məhsuldarlığını artırmağa çalışırlar. İranda son vaxtlara qədər kənd təsərrüfatı alətləri olduqca primitiv vəziyyətdə idi. Kəndli təsərrüfatında ipəkçiliyin rolu böyük idi.


İran yaşayıq məskənləri, ölkənin şimao əyalətlərində, xüsusən Xorasanda qala tipli məskənlərdən ibarətdir. Belə kəndlərin ətrafına möhrə divarlar çəkilmişdir. Başlıca yaşayış evləri çiy kərpicdən və palçıq möhrədən tikilən yastı dam örtüelü evlərdir. Varlı adamların yaşayış evləri, qadınlar üçün nəzərdə tutulan əndərun və kişilər, habelə qonaqlar üçün ayrılan birun olmaqla iki hissəyə ayrılırdı. Bu cür evlərdə  demək olar ki, mebel dəstlərinə rast gəlinmir.

Bununla belə ziyalılar və cəmiyyətin avropalaşmış yuxarı təbəqələri öz daxili səhman-səliqəsi ilə seçilən müasir Avropa sayağı evlərdə yaşayırlar.


Farsların ənənəvi geyimləri yerli, kustar üsulla hazırlanan karbas adlanan parçadan tikilən ağ köynəkdən və mavi rəngli şalvardan ibarətdir. Onların qaba adlanan kaftanları da vardır.şəhərlərdə, habelə Qum və Məşhəd  kimi iri dini mərkəzlərdə qadınlar qara və ya rəngli çadrlara bürünürlər.

Qiba məhsullarında ən çox düyüdən hazırlanmış plov və çilov  geniş yayılmışdır çörək bir qayda olaraq dairəvi və uzunsov formalı lavaş şəklində bişirilirdi. Milli ət xörəkləri də öz müxtəlifliyinə görə fərqlənirdi.


Fars təbəqəsinin bütün təbəqələri arasında qəlyan çəkmək dəbdə idi.


Kənd yerlərində olduğu kimi, həşərlərdə də ailə münasibətləri patriarxal-şəriət qaydalarına əsaslanır. Valideynlərin uşaqlar üzərində, ərin arvad üzərində böyük hakimiyyət hüququ vardır.


İranda yaşayan milli azlıqlara qarşı daima farslaşdırma siyasəti yeridilir.


Azərbaycanlılar uzun müddətdən bəridir ki, ədalətsiz Gülüstan və Türkmənçay müqavilələrinə son qoymaq məqsədilə öz istiqlaliyyətləri uğrunda mübarizə  aparır. Araz çayından şimalda, keçmiş Rusiya imperiyasında yaşayanlar uzun sürən mübarizədən sonra nəhayət 1991-ci ildə öz müstəqilliyi uğrunda mübarizəni  başa çatdıraraq istiqlaliyyət qazandı. Hazırda Azərbaycan Respublikası BMT-nin tam hüquqlu üzvüdür. İran Azərbaycanında yaşayan və say etibarilə şimaldakılardan üç dəfədən də çox olan azərbaycanlıların azadlıq mübarizəsi heç vaxt dayanmamışdır. Onlar 1905-1911-ci illərdə, 1920-ci ildə, 1945-ci ildə öz  haqq səslərini ucaltmışdılar. Axırıncı azadlıq hərəkatı nəticəsində Azərbaycanda hətta Milli-demokratik hökumət də təşkil olunmuşdur. Lakin vahid  Azərbaycan yaradılacağı qorxusu hər iki imperiyanı – İran və Sovet imperiyalarını məcbur etdi ki, onlar öz qüvvələrini birləşdirsin və İrandakı demokratik quruluşa son qoysun.


Burada xalq təhsili çox primitiv səviyyədədəir.  Kənd yerlərində  məktəblərin miqdarı çox azdır. Təhsil fars dilində aparılır. Azərbaycanlıların 80% savadsızdır. Buna baxmayaraq onlar yenə də öz dillərini və mədəniyyətlərini qoruyub saxlaya bilirlər.


Azərbaycanlılardan başqa İRanda xeyli miqdarda türk dilli etnoqrafik qruplar da yaşayır.


Türkiyə xalqları.  Türkiyə respublikası ərazisinin 97% Asiyada, 3% isə Avropada  - Balkan yarımadasının cənub-şərqində yerləşir. O, şərqdən qərbə 1600 km, şimaldan cənuba 550 km məsafədə uzanır. Onun sahəsi 780 min kv.km, əhalisinin sayı isə 65 milyon (1998) nəfərdir.


E.ə. II minillikdən başlayaraq yarımadanın ərazisi bir-birini əvəz edən qədim quldar dövlətlərin: Hətt çarlığının, Midiyanın, Əhəmənilər İranının, Makedoniyalı İskəndərin dövlətinin və Roma imperiyasının ərazisinə daxil olmuşdur. Bu ərazidə hetlər frikeylər, qalatlar yaşayırdılar. Burada frasların, romalıların, yunanların koloniyaları olmuşdur. IV əsrdən XI əsrə qədər  Kiçik Asiya Bizans imperiyasının əyalət torpaqlarından biri kimi fəaliyyət göstərmişdir.


VIII əsrdəki ərəb yürüşlərindən sonra burada ərəb xilafəti, XI əsrdən sonra Səlcuqlar dövləti hökmranlıq edirdi. Lakin XIII əsrdə monqolların zərbəsi altında qalan Səlcuq dövləti bir çox xırda bəyliklərinə parçalandı; bu bəyliklər içərisində XIII əsrin axırı – XIV əsrin əvvəllərində Osmanlı bəyliyi xüsusilə seçilirdi.  Artıq XIV əsrin 20-30-cu illərində Kiçik Asiyanın qərbində güclü türk hərbi-feodal dövləti təşəkkül tapmışdı. Çox çəkmədi ki, Osmanlılar öz dövlətlərinin ərazisini genişləndirməyə başladılar. Artıq XVI əsrdə bütün Balkan yarımadası, Kiçik Asiya, İrak, Suriya, Fələstin, Misir və digər Şimali Afrika ölkələri Osmanlı imperiyasının  tərkibində idi, imperiyanın uzun müddət davam etməsi üzündən bu yerlərdə yaşayan əhalinin etnik tərkibində əhəmiyyətli dəyişikliklər baş vermişdi.


Müxtəlif mənbələrə istinad edilərək müəyyənləşdirilmişdir ki, milli azlıqlar ölkə əhalisinin 14%-ni təşkil edir. Ölkənin 56 vilayətində türklər böyük əksəriyyətə malikdir. Ölkənin şərq vilayətlərində kürdlər və ərəblər Avropa Türkiyəsində isə türklərlə yanaşı bolqarlar, bosniyalılar, albanlar, Egey dənizi sahillərində yunanlar, Qara dəniz sahillərində gürcülər və lazlar, kiçik Asiyanın mərkəzi hissəsində isə çərkəzlər yaşayır.


Türklərin tərkibində, köçəri və yarımköçəri maldarlıq təsərrüfatı ilə məşğul olan bir sıra etnoqrafik qruplar – yürüklər, taxtacı və abdallar da vardır. Sayları 500 min nəfərə yaxın olan yürüklər başlıca olaraq Anadolunun qərb, cənub-qərb və cənub dağlıq hissələrində məskunlaşmışdır.


Türkiyədə yaşayan tatarlar (24 min) mənşə etibarilə Tavriyadan gəlmədirlər. Onların ilkin böyük axını Türkiyəyə XVII əsrin axırlarında,, Krımın Rusiyaya birləşdirilməsi dövründə gəlmişdi.


Türkiyədə yaşayan İran dilli xalqlardan ən böyüyü kürdlərdir. Ərəblər (960 min) Türkiyəni cənub və cənub-şərq rayonlarında, Suriya ilə sərhdə boyunda yerləşmişdir. Hatay, Mardin və Urfa vilayətlərində onlar əhalinin 30%-dən çoxunu təşkil edir.


XX əsrin əvvəllərində Türkiyədə iki milyona qədər erməni yaşayırdı. I Dünya müharibəsi illərində Anatananın köməyindən istifadə edən ermənilər «Böyük Ermənistan» yaratmaq xülyası ilə Türkiyəyə qarşı dəfələrlə  üsyan qaldırmış və yerli əhalinin qırğınını təşkil etmişdilər. Buna cavab olaraq türklər öz növbəsində üsyançıları sakitləşdirməyə məcbur olmuşdular. Onların bir hissəsi məhv edilmiş, qalanları isə qonşu ölkələrə qaçmışdılar. Hazırda ermənilər (192 min) İstanbulda və Ankara ilə Van gölü arasında yerləşən yaşayış məntəqələrində məskunlaşmışdır. Ermənilərin Xemşinlər adlanan xüsusi bir etnoqrafik qruppu türkləşmiş və islam dinini qəbul etmişdir. Onlar  Qaradərə və Fırtına  çayı vadilərində yaşayıolar.

Türkiyədə yunan mənşəli əhali İstambulda və Çanakqala vilayətində yaşayır.


Türkiyədə keçmişdə xeyli miqdar gürcü və lazlar da yaşayırdı. Hazırda gürcülər Çorok və Kür çayı boyunda məskunlaşmışdır(128 min). Gürcülərə qohum olan lazlar (36 min) Meqrel dilinə yaxın olan bir dildə danışırlar. Onlar Qara dəniz sahillərində: Təbriz, Riza,Artvin vilayətlərində yerləşirlər. Anadoluda yaşayan digəo Qafqaz dilli xalqlar azlıqlar, kabardinlər, inquşlar, çeçenlər, ləzgilər və osetinlər, «çərkəzlər» adı ilə Tokkat və Malatya vilayətlərində məskunlaşmışdır.


Burada xeyli miqdar roman dilli xalqlar: ispanlar (14min), fransızlar (7 min) və italyanlar (3 min) da yaşayır ki, türklər bunların hamısını «Frank» adlandırır.


Türkiyənin yəhudi əhalisi başlıca olaraq İstambul, İzmir kimi iri şəhərlərdə məskunlaşmışdır.


Türkiyənin dövlət dili türk dilidir. Bu dilin lüğət tərkibində çoxlu miqdarda fars, ərəb, yunan, fransız və italyan dillərindən götürülmə sözlər vardır. 1928-ci ilə qədər türklər ərəb əlifbasından, 1939-cu ildən sonra latın əlifbasından istifadə etmişdir. İstambulad ingilis, fransız və alman dillərindən geniş istifadə olunur.


Əhalinin 98%-dən çoxu islam dininə etiqad edir. Əhalinin onda bir hissəsi şiədir. Türklər onları «ələvi» adlandırır. Burada habelə xristianlar, yezidlər və iudeylər də vardır.


Müasir Türkiyə əhalisinin iqtisadiyyatının əsasını aqrar-sənaye sahələri təşkil edir. Kəndli təsərrüfatında «qarasapan» adlanan dəmir gavahınlı ağac kotanlar geniş yayılmışdır. Taxılı at və öküz qoşulmuş vəlin köməyi ilə xırmanlarda döyürlər. Türklərin təsərrüfat həyatında əkinçiliklə yanaşı maldarlığın da rolu böyükdür.

Türk əhalisinin məişətində kustar sənətkarlıq yardımçı təsərrüfat  sahələri kimi böyük əhəmiyyətə malikdir. Türkiyədə başlıca xalq nəqliyyat vasitələri iki təkərli «kani» adlanan arabalardan ibarətdir.


Türk yaşayış məskənlərinin xarakteri coğrafi şəraitdən və əhalinin təsərrüfat məişətindən asılı olaraq dəyişir. Türkiyənin şimal meşəlik zonasında evləri bir qayda olaraq ağacdan tikirlər.  Mərkəzi Anadoluda kənd evlərinin əksəriyyətinin ucuz başa gələn saman qarışdırılmış çiy kərpicdən tikirdilər. Pont və Tavr dağlarındakı kəndlərdə evlər çox nizamsız şəraitdə yerləşirlər. Ənənəvi türk yaşayış evlərində heç bir mebel dəstinə təsadüf edilmirdi.


Müasir Türkiyədə ənənəvi xalq geyimlərinə yalnız cuqar, kənd yerlərində rast gəlinir. Şəhər əhalisi və qəsəbə sakinləri Avropa geyim tiplərindən istifadə edirlər.

